
2005 оны 6 дугаар сарын 3-ны өдөр Төрийн нарийн бичгийн дарга Кондолиза Райс 
Хүн наймаалах гэмт хэргийн тухай 2005 оны илтгэлийг өргөн барилаа. 
 
АНУ-ын конгрессоос 2000 онд баталсан Хүн наймаалах гэмт хэргийн хохирогчдыг 
хамгаалах тухай хуульд зааснаар Төрийн нарийн бичгийн дарга энэхүү илтгэлийг 
жил бүрийн 6-р сард Конгресст өргөн барих ёстой юм. Энэхүү илтгэлийн зорилго 
нь орчин цагийн боолчлол болох хүн наймаалах гэмт хэрэгтэй тэмцэх талаар авах 
арга хэмжээг дэмжиж, энэ талаар хамтран ажиллах түншлэлийг бий болгоход 
оршиж байна.  
 
Хүн наймаална гэдэг бол боолчлолын орчин цагийн хэлбэр гэж хэлэхээс өөр 
аргагүй. Энэ муу ёрын зүйлтэй хамтдаа тэмцье гэж Ерөнхийлөгч Буш бүх улс 
орнуудад уриалсан. Түүний хэлснээр: “Хүний амь нас, амьдрал бол бидэнд 
тэнгэрээс заяасан хишиг бөгөөд хэзээ ч худалдаж наймаалж болохгүй зүйл” билээ.  
 
Хүн наймаалах гэмт хэрэг нь манай үндэстний үүсэл хөгжлийн үндэс тулгуур 
болсон хүний эрх, эрх чөлөөний зарчимд харш зүйл учраас энэ муу муухай 
үзэгдэлтэй тэмцэх үйл хэрэгт АНУ онцгой үүрэг хүлээж байна. 
 
Бидний тооцоогоор жил бүр 800,000 хүртэл тооны хүн олон улсын хил дамнан 
худалдагддаг байна. Мөн өчнөөн сая хүн улс дотроо наймаалагдаж байна. Энэ 
хэргийн хохирогч нь голдуу эмэгтэйчүүд, хүүхдүүд байх бөгөөд тэдэнд хүч 
хэрэглэх, хууран мэхлэх, албадах замаар хүнлэг бус нөхцөл байдалд оруулж байна. 
Тэднийг хөдөө аж ахуй, хөдөлмөрийн лагерь, янхны газар, үйлдвэрт маш хүнд 
хөдөлмөр эрхлүүлж байна. Хүүхдүүдийг цэргийн албанд албадан явуулж байна. 
Боолчлолын ямар ч харгис хэлбэрт байгаа эдгээр хохирогчид айдас хүйдэс, зовлон 
шаналалтай амьдарч байгаа Хүн наймаалах гэмт хэрэг цэцэглэж байгаа ямар ч газар 
хууль ёс ганхаж, авилгал хээль хахууль гаарч, олон нийтийн эрүүл мэнд сүйдэж, 
зохион байгуулалттай гэмт хэрэг нийгмийн аюулгүй байдалд заналхийлэл 
учруулдаг юм. 
 
Хүн наймаалах гэмт хэрэгтэй тэмцэх олон улсын кампанит ажлын тэргүүн эгнээнд 
зогсч байгаадаа АНУ-ын Засгийн газар бахархаж байна. Хүн наймаалах гэмт 
хэргийн тухай 5 дахь удаагийн энэхүү жилийн тайлан, мөн өнгөрсөн жил манай 
улсаас бусад улс орнуудын засгийн газрууд болон ТББ-уудад хүн наймаалах гэмт 
хэрэгтэй тэмцэх чиглэлээр үзүүлсэн 96 сая ам.долларын тусламж нь бидний энэ 
зорилгод хэр тууштай байгааг харуулж байгаа юм. 
 
Бид бусад улс орнуудад энэ хэрэгтэй тэмцэх талаар хууль тогтоомж боловсруулах, 
хүн наймаалах гэмт хэргийг мөрдөх тусгай хэсэг байгуулах, хохирогсдыг аврах, түр 
хоргодох байр барих, удаан хугацааны нөхөн сэргээх, мэргэжлийн сургалтын 
хөтөлбөрүүд боловсруулах чиглэлээр тусалж байна. Энэ жилийн тайлан нь хүн 
наймаалах гэмт хэрэнт олон улсын анхаарлыг хандуулж, дэлхий дахинаа улс 
орнуудын төр засгууд энэ гэмт хэрэгтэй тэмцэх талаар шийдэмгий арга хэмжээ 
авна байх гэж бид итгэж байна. 
 



Хүн наймаалах гэмт хэргийн замыг хааж, гэмт хэрэгтнүүдийг яллан шийтгэж, 
хохирогчдыг хамгаалж, нийгэмд буцаан оруулахын тулд улс орнууд хамтран 
ажиллах ёстой. Ядуурал, авилгал, эсвэл боловсрол дутмагийн улмаас ард иргэд нь 
ийм төрлийн гэмт хэрэгт өртөмтгий байдаг хөгжиж буй орнуудад бүх үүрэг 
хариуцлага оногдох ёсгүй. АНУ болон бусад хөгжингүй орнууд энэхүү гэмт 
хэргийн эцсийн дамжлага буюу зах зээлийг нь бий болгож байдгийн хувьд мөн 
ихээхэн үүрэг хариуцлага хүлээх ёстой. 
 
Энэ жил анх удаа Монгол улс энэхүү илтгэлд орсон бөгөөд 2-р ангилалд орсон 
байна. Монгол улсад “хүн наймаалах асуудал нилээд гарч байгаа” гэж дүгнэгдсэн 
учир энэ илтгэлд багтсан байна. Монгол улс хүн наймаалах гэмт хэргийн хүнд 
хэлбэрүүдийг таслан зогсооход тавигдах наад захын шаардлагыг бүрэн хангахгүй 
байгаа хэдий ч энэ талаар нилээд их чармайлт тавьж байгаа учир 2-р ангилалд 
орсон байна. 
 
Яагаад Монгол улс энэ тайланд энэ жил орсон, мөн 2-р ангилалд орно гэдэг нь ямар 
утга учиртай юм, энэ жагсаалтаас нэрээ гаргахын тулд Монгол улс юу хийх 
хэрэгтэй вэ гэдэг талаар илүү тодорхой хэлж өгөхийг би н.Паттерсоноос хүсье 
 
Мөн энд өнөөдөр Азийн санг төлөөлж н. Лэйтон Крофт энд ирсэн байна. Би дээр 
хэлэхдээ өнгөрсөн жил АНУ-ын Засгийн газар бусад улс орнуудын засгийн газрууд 
болон ТББ-уудад хүн наймаалах гэмт хэрэгтэй тэмцэх чиглэлээр 96 сая 
ам.долларын тусламж үзүүлсэн гэж хэлсэн. Монгол дахь Азийн сан нь энэ гэмт 
хэрэгтэй тэмцэх чиглэлээр Монгол улстай хамтран ажиллаж буй манай ТББ юм.               
 
 


